
Fundazioen eta Herri-onurako Elkarteen Zerga Araubideari eta Zudu Orokorreko Jardueretako Partaidetza
Pribaturako Zerga-pizgarriei buruzko abenduaren 5eko 9/1995 Foru Arauak, hirugarren tituluan, zerga onura
batzuk arautzen ditu, hala Pertsona Fisikoen Errentaren gaineko Zergan, nola Sozietateen gaineko Zergan,
lehentasun adierazpena duten jarduera zein egitarauentzako kopuruetarako.

Foru arau horren 33. artikuluko lehenengo idazatiak dioenez, Bizkaiko Foru Aldundiak lehentasuneko jarduera
edo egitarauen zerrenda bat ezarri ahal izango du, ekitaldi bakoitzerako, bai eta jarduera edo egitarau horiek
bete behar dituzten eskakizun eta baldintzak ere.

Lehenengo aldiz, 1998ko ekitaldian, foru arau horrek ematen dituen ahalmenak erabiliz, Foru Aldundiak
otsailaren 17ko 7/1998 Foru Dekretua onetsi zuen, 9/1995 Foru Arauaren 33. artikulua garatzeko, betiere,
egitarau eta jarduera batzuk lehentasunekoak zirela adierazteko.

Horrenbestez, Bizkaiko Foru Aldundiak uste du, 1998ko ekitaldian ezarritako esparruari jarraipena ematea
komeni dela; modu horretara, arlo pribatuaren partaidetza bultzatuko da, eragin berezia izan eta Bizkaiko
Lurralde Historikoan egiten diren kultur ikuskizunak finantzatzeko, Kultura Foru Sailaren jarduketa eremuaren
barruan: higiezinen kultur ondarea, kirol jarduerak, astialdia, eta arte eta kultur agerraldiak.

lldo horretatik, Foru Aldundiak hauxe nahi du: foru dekretu honek jasotzen dituen irizpideak abio eta bultzagarri
izatea, zertarako eta kirol, kultura eta gazteen eremuetako jarduera eta agerraldi horiek antolatzen dituztenek
modua izateko, nahi den babes pribatua erdiesteari begira.

Hori dela bide, Ogasun eta Finantzen foru diputatuak proposatu, eta Foru Aldundiak 1998ko abenduaren 15eko
bileran eztabaidatu eta onetsi ondoren, hauxe

XEDATU DUT:

Lehen artikulua.—Xedea

Foru dekretu honen xedea hauxe da: Fundazioen eta Herri-onurako Elkarteen Zerga Araubideari eta Zudu
Orokorreko Jardueretako Partaidetza Pribaturako Zerga-pizgarriei buruzko abenduaren 5eko 9/1995 Foru
Arauaren 33. artikulua garatzea.

Bigarren artikulua.—Lehentasuneko jarduera edota egitarauak
1. Ondoko zerrendako jarduera edota egitarauek adierazpena jaso dezakete, alegia, Bizkaiko Lurralde
Historikoan lehentasunekoak direlako adierazpena, 1999ko ekitaldirako:
a) Kirol eremuan, honako hauek:

1. Bizkaiko Lurralde Historikoko herri administrazioek, eskola kirolaren eremuan, antolatu edota
babesten dituzten jardue-rak, eta

2. Kirol kluben jarduerak eta kirol ikuskizun zein agerraldiak, baldin eta lurralde historikoaren eta
beraren udalerrien izenak hedatzeko eragina badute, foru dekretu honetako 3. artikuluan jasotako
betekizunen arabera.

3. Era berean, lehentasunekotzat hartuko dira gainerako jarduera eta egitarauak, baldin eta
adierazpena Araba eta Gipuzkoako lurralde historikoetako organo eskudunek egiten badute;
horrezaz gain, baldintza hau ere bete behar da: lurralde historiko horietan, elkarrekikotasunaren
arabera, foru dekretu hau garatzeko lehentasuneko adierazpeneko jarduerak lurralde horietan
aintzatetsi behar dira.

b) Gazteen eremuan, honako hauek:

1. Haur eta gazteen astialdiko hezitzaileen prestakuntza eskola ofizialek egiten dituzten jarduerak,
baldin eta Eusko Jaurlaritzako Kultura Sailaren azaroaren 2ko 419/94 Dekretuaren arabera modu
ofizialean aintzatetsita badaude.

2. Jarduerak, arruntak eta kanpalekuetakoak, badin eta gazte elkarteek antolatzen badituzte eta
elkarteok legez aintzatetsita badaude.

3. Era berean, lehentasunekotzat hartuko dira gainerako jarduera eta egitarauak, baldin eta
adierazpena Araba eta Gipuzkoako lurralde historikoetako organo eskudunek egiten badute;
horrezaz gain, baldintza hau ere bete behar da: lurralde historiko horietan, elkarrekikotasunaren
arabera, foru dekretu hau garatzeko lehentasuneko adierazpeneko jarduerak lurralde horietan
aintzatetsi behar dira.

¢) Kultur ondarearen eremuan, kultur kalifikazioko ondasunen gaineko artapen, zaharberrikuntza eta
hobekuntzarako obrak egitea, baldin eta ondasun horiek higiezinak badira eta Bizkaian badaude; eta
hori horrela da, Euskal Kultur Ondareari buruzko uztailaren 3ko 7/1990 Legearen II. tituluko I.
kapitulua dela bide.

2. Lehentasun adierazpena jasotzen duten jarduera edota egitarauek zerga onura batzuk izango dituzte, alegia,
Fundazioen eta Herri-onurako Elkarteen Zerga Araubideari eta Zudu Orokorreko Jardueretako Partaidetza
Pribaturako Zerga-pizgarriei buruzko abenduaren 5eko 9/1995 Foru Arauaren 33. artikuluan jasotakoak.

Hirugarren artikulua.—Kirol eremuko betekizunak

1. Jarduera edo egitarau bat kirolaren eremuan lehentasunekoa dela adierazteko, foru dekretu honen 2.
artikuluko 1. idazatia-ren a) letrako 2) puntuaren edukiari dagokion heinean, ondoko betekizun hauek izan
beharko dira:

a) Nazioartekoa izatea, bai estatuez gaindiko kirol federazioen egutegi ofizialen barruan egoteagatik, bai
federazio horiek jarduera edo egitarau hori kirol interes berezikoa dela aintzatesteagatik.

b) Autonomi erkidego mailako edo estatu mailako gizarte komunikabideetan agertzea.
c) Benetako aurrekontua bost milioi pezeta baino gehiagokoa izatea.

2. Aurreko idazatian adierazitakoa gorabehera, ez da idazati horretako a) letran ezarritako betekizuna bete
behar izango, ondoko ikuskizun hauek egin nahi direnean:
a) Helburu nagusi gisa kirola suspertzea duten ikuskizunak, baldin eta ikuskizunok bi mila eta bostehun
partaide baino gehiago biltzen badituzte.
b) Bertoko kirol modalitateei dagozkienak; horrelakotzat arraunketa (jarleku finkoa eta higikorra), euskal
pilota eta herri kirolak hartzen dira.

c) Bizkaiko kirol kluben partaidetza, baldin eta partaidetza hori estatu eremuko eta mundu
profesionaletik kanpoko kirol lehiaketa ofizialen maila nagusi bietan izaten bada.

Laugarren artikulua.—Gazte eremuko betekizunak

Jarduera edota egitarauek, gazte eremuan lehentasunekoak direlako adierazpena jasotzeko, ondoko betekizun
hauek bete beharko dituzte, foru dekretu honen 2. artikuluko 1. idazatiaren b) letraren edukiari dagozkion
heinean:

a) Haur eta gazteen astialdiko hezkuntza jardueren zuzendari eta begiraleen prestakuntza ikastaroek
ondoko baldintza hauek betetzea: alde batetik, modu ofizialean aintzatetsita dauden haur eta gazteen
astialdiko hezitzaileen prestakuntza eskola ofizialek ematea; beste alde batetik, Eusko Jaurlaritzako
Kultura Sailaren azaroaren 2ko 419/1994 Dekretuaren 2. artikuluak ikastaro horientzat ezarritako
betekizunak izatea; eta, azkenik, Euskal Autonomia Erkidegoko egoiliarrek zuzenduak izatea.

b) Haur eta gazteen astialdiko hezkuntza jardueren zuzendari eta begiraleen prestakuntza ikastaroak
eman eta modu ofizialean aintzatetsita dauden haur eta gazteen astialdiko hezitzaileen prestakuntza
eskola ofizialek jarduketa eremu gisa Bizkaiko Lurralde Historikoa izatea, eta beraien sozietate
egoitza Bizkaian izatea.

c) Gazteen elkarteek ondoko baldintza hauek betetzea: alde batetik, jarduketa eremua Bizkaiko Lurralde
Historikoan izatea; beste alde batetik, sozietate egoitza Bizkaian izatea; eta, azkenik, beraiek egiten
dituzten jarduerek zerikusirik izatea Kultura Sailaren Kirol eta Gazteri Zuzendari Nagusiak duen
eskumenarekin (urriaren 17ko 130/1995 Foru Dekretua).

Bosgarren artikulua.—Kultur ondarearen eremuko betekizunak

Jarduera edota egitarauek ondoko betekizuna izan behar dute, kultur ondarearen eremuan lehentasunekoak
direla adierazteko, foru dekretu honen 2. artikuluko 1. idazatiaren c) letraren edukiari dagozkion heinean: obra
horiek, betiere, Bizkaiko Foru Aldundiko Kultura Sailaren baimen egokia izatea.

Seigarren artikulua.—Prozedura

Foru dekretu honetan ezarritakoari dagokionez, pertsona guztiek, fisiko zein juridikoek, nahi badute euren
egitarauak, kirol, gazte eta ondarearen aldeetatikako eremuetan, 1999ko ekitaldirako, lehentasunekoak direla
adierazteko, ondoko agiri hauek aurkeztu beharko dituzte:

a) Kirol egitarauak: kirol jarduera bat lehentasunekoa dela adierazteko eskabide egin eta jarduera hori
antolatzen duen izakiak luzaturiko ziurtagiria; beharrezkoa denean, ziurtagiri horretan sarrera eta
gastuen aurreikuspena sartuko da. Proiektu hori Kultura Foru Saileko Kirol Zerbitzuaren bulegoetan
eman beharko da (Rekalde zumarkalea, 30-1, Bilbo).

b) Gazteentzako egitarauak: haur eta gazteen astialdiko hezitzaileen prestakuntza eskola ofizialen
jardueren egitarauak egitea, bai eta gazte elkarteenak ere, baldin eta beraientzat lehentasun
adierazpena eskatzen bada; eskola eta elkarte horiek guztiek modu ofizialean egon behar dute
aintzatetsita. Egitarau hori, sarrera eta gastuen aurreikuspena izan behar duena, Kultura Foru Saileko
Kirol Zerbitzuaren bulegoetan eman beharko da (Rekalde zumarkalea, 30-1, Bilbo).

¢) Ondare egitarauak: esku hartzeko proiektua; esku-hartze hori ondokoetarik bat izan daiteke: kultur
kalifikazioko ondasun higiezinen gainean artapen, zaharberrikuntza eta hobekuntza obrak egitea,
baldin eta proiektu horrentzat lehentasun adierazpena eskatzen bada. Proiektu hori Kultura Foru
Saileko Ondare Historikoaren Zerbitzuaren bulegoetan eman beharko da (M2 Diaz de Haro, 11,
Bilbo).

Zazpigarren artikulua.—Eskumena

Kultura Foru Sailari dagokio adieraztea zein jarduera edota egitarau diren lehentasunekoak Bizkaiko Lurralde
Historikoan, 1999ko ekitaldirako, gazte, kirol eta kultur ondarearen aldeetatikako eremuetan; horretarako,
nahitaezkoa da eskabidea egitea, aurreko 6. artikuluan xedaturikoaren arabera.

XEDAPEN GEHIGARRIAK

Lehenengoa
Kultur zabalkundearen eremuan, Bizkaiko Lurralde Historikoan, 1999ko ekitaldirako, ondoko jarduera eta
egitarauok lehentasunekoak direla adieraziko da:

- Bilbao Orkestra Sinfonikoa»ren (BOSen) kontzertuen denboraldia.

- Getxoko Folkaren Nazioarteko Jaialdia.

- Getxoko Jazzaren Nazioarteko Jaialdia.

- Portugaleteko Folklorearen Nazioarteko Jaialdia.

- Bilboko Operaren Denboraldia, ABAOK antolatzen duena.

- Bilboko Zinema Dokumental eta Laburmetraien Nazioarteko Jaialdia.

- Durangoko Euskal Liburu eta Disko Azoka.

- Balmasedako «Guruzpide bizia».

Bigarrena

Foru dekretu honetan arautzen diren zerga onurak ezin dira batera eduki Fundazioen eta Herri-onurako
Elkarteen Zerga Araubideari eta Zudu Orokorreko Jardueretako Partaidetza Pribaturako Zerga-pizgarriei
buruzko abenduaren 5eko 9/1995 Foru Arauaren 22, 26 eta 32. artikuluetan jasotakoekin.

AZKEN XEDAPENAK

Lehenengoa

Ogasun eta Finantzen foru diputatuak eskumena du, foru dekretu hau ezarri eta garatzeko beharrezkoak diren
xedapen guztiak eman ditzan, salbu eta 7. artikuluan ezarritakoa, hau da, jarduera edota egitarauak
lehentasunekoak direla adieraztekoa.

Bigarrena

Bat. Foru dekretu hau indarrean jarriko da, Bizkaiko Aldizkari Ofizialean argitaratzen den egunaren
biharamunean.

Bi. Aurreko idazatian xedatutakoa gorabehera, foru dekretu hau 1998-1999ko denboraldiko lehiaketa ofizialen
egitarauei ezarriko zaie.

Bilbon, 1998ko abenduaren 15ean.
Ogasun eta Finantzen foru diputatua,

FERNANDO OLMOS BARRIO

Ahaldun nagusia,

JOSU BERGARA ETXEBARRIA



